
 大拼掃     潘艷姿
    咱的生活習慣，逐工加減嘛是會小拼掃，但是若到年底即斗，大部份的人會拼較工夫，所以叫做『大拼掃』。
    聽講『拍拼』即個語詞合『拼掃』有關係，是對日據時代開始演變，因為彼陣土地低度開發，草埔仔、空地仔攏猶真濟，蠓虫嘛較厚，一般人的衛生觀念，猶毋是真普遍，所以日本政府道要求講：一年愛大拼掃二遍，家家戶戶攏愛總動員，棉被愛提出來拍拍曝曝咧，厝前厝後拼拼咧！所致演變出『拍拼』即個語詞。
想未到即個詞，竟然會因為朝代和文化背景的無同，鬧出一層大風波，真正是秀才抵著兵！講有一個『毋捌字擱無衛生』的，一聽著人講：「卜拍拼拼掃」，伊聽無擱毋加人請教，道當做是有人卜造反，卜和伊拼命拼地盤，竟然放一陣枵羅出來，合人『磁的土的』烏白來，真正是hàm死因祖公！
若講年底，厝前厝後拼一個徹底，嘛是有需要，較未「阿里不達」躉一堆，但是擱較需要的，應該是拼掉咱心內的慾望和歹習慣。
